
Հայաստանի Հանրապետության կառավարության 2023 թվականի օգոստոսի 11-ի N 1365-Ն որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագիծը

	1. Նախագծի 1-ին կետի 1-ին և 2-րդ ենթակետերի համաձայն նախատեսվում է Հայաստանի Հանրապետության կառավարության 2023 թվականի օգոստոսի 11-ի N 1365-Ն որոշման (այսուհետև՝ Որոշում) մեջ կատարել հետևյալ փոփոխությունները և լրացումները․
1) որոշման 4-րդ կետում «1-ին ենթակետի «զ» պարբերության, ինչպես նաև 32-րդ կետի 5-րդ ենթակետի պահանջները» բառերը փոխարինել «1-ին ենթակետի «բ» և «զ» պարբերությունների, ինչպես նաև 32-րդ կետի 1-ին ենթակետի «ե» պարբերության և 5-րդ ենթակետի պահանջները։ Սույն կետի դրույթները տարածվում են սույն որոշմամբ նախատեսված համերգի կազմակերպման աշխատանքների և ծառայությունների ձեռքբերման վրա» բառերով,
2) որոշման հավելված 1-ի 5-րդ կետում  «Սնուպ Դոգ-ի (Snoop Dogg)» բառերը փոխարինել «Ջենիֆեր Լոպեսի (JLo)» բառերով,
Նախագծի 1-ին կետի 1-ին ենթակետով նախատեսվող վերը նշված փոփոխության արդյունքում Որոշման 4-րդ կետը կշարադրվի հետևյալ խմբագրությամբ․
«4․ Սահմանել, որ սույն որոշմամբ նախատեսված հատկացումների հաշվին ապրանքների, աշխատանքների և ծառայությունների ձեռքբերման գործընթացի կազմակերպման ժամանակ կարող են ամբողջությամբ կամ մասնակի չկիրառվել Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի 71-րդ կետի 1-ին ենթակետի «բ» և «զ» պարբերությունների, ինչպես նաև 32-րդ կետի 1-ին ենթակետի «ե» պարբերության և 5-րդ ենթակետի պահանջները: Սույն կետի դրույթները տարածվում են սույն որոշմամբ նախատեսված համերգի կազմակերպման աշխատանքների և ծառայությունների ձեռքբերման վրա։»։
Այս առումով հարկ ենք համարում նշել, որ Հայաստանի Հանրապետության կառավարության 2017 թվականի մայիսի 4-ի N 526-Ն N 1 հավելվածի 71-րդ կետի 1-ին ենթակետով սահմանված պայմանները վերաբերում են գնումը «Գնումների մասին» օրենքի 23-րդ հոդվածի 1-ին մասի 2-րդ կետով նախատեսված հիմքով իրականացվելու դեպքերին։ 
«Գնումների մասին» օրենքի 23-րդ հոդվածի 1-ին մասի 2-րդ կետի համաձայն՝ Գնումը կարող է կատարվել մեկ անձից, եթե` (․․․) արտակարգ կամ չնախատեսված այլ իրավիճակի առաջացման հետևանքով ծագել է գնման անհետաձգելի պահանջ և, արտակարգ կամ չնախատեսված այլ իրավիճակից ելնելով, գնման այլ ձևերի կիրառումը ժամկետի առումով անհնար է, պայմանով, որ նման պահանջը հնարավոր չէր օբյեկտիվորեն կանխատեսել։
Հարկ է նկատել, որ Որոշումն ընդունվել է 2023 թվականի օգոստոսի 11-ին և նախատեսված է եղել «Համաշխարհային աստղի հայաստանյան հյուրախաղեր» երաժշտական նախագծի իրականացման համար, որի շրջանակներում նախատեսվել է կազմակերպել համաշխարհային հայտնի հիփ-հոփ արտիստ «Սնուպ Դոգ-ի» մասնակցությամբ միջոցառում։ Նախագծի 1-ին ետի 1-ին ենթակետի փոփոխության համաձայն նախատեսվում է Որոշման 4-րդ կետի կարգավորումները որոշ փոփոխություններով կիրառել Ջենիֆեր Լոպեսի մասնակցությամբ կայանալիք միջոցառման շրջանակներում։ Այս կապակցությամբ անհրաժեշտ ենք համարում նշել, որ Նախագծին կից ներկայացված հիմնավորման մեջ որևէ փաստարկ առկա չէ, թե ինչո՞վ է պայմանավորված Ջենիֆեր Լոպեսի մասնակցությամբ կայանալիք համերգի կազմակերպման աշխատանքների և ծառայությունների ձեռքբերման գնումների գործընթացում «Գնումների մասին» օրենքի 23-րդ հոդվածի 1-ին մասի 2-րդ կետով նախատեսված հիմքով գնումը մեկ անձից իրականացնելու հանգամանքը։ Ուստի, համապատասխան փաստարկների բացակայության պարագայում Նախագծի 1-ին կետի 1-ին ենթակետով նախատեսվող կարգավորումը խնդրահարույց է և հիմնավորման կարիք ունի՝ նկատի ունենալով «Նորմատիվ իրավական ակտերի մասին» օրենքի 6-րդ հոդվածի 5-րդ մասի դրույթները։
Ավելին, եթե նախագծով նախատեսվում են կարգավորումներ մեկ անձից գնման ընթացակարգ իրականացնելու վերաբերյալ՝ նախագիծն անհրաժեշտ է դիտարկել «Գնումների մասին» օրենքի 23-րդ հոդվածի համատեքստում, այլ ոչ՝ տեխնիկական փոփոխությունների: 
	Ընդունվել է: 
Հարցի վերաբերյալ պարզաբանումները ներառվել են հիմնավորման մեջ:

	2․ Նախագծի 1-ին կետի 4-րդ ենթակետում «խմբագրել հետևյալ բովանդակությամբ» բառերն անհրաժեշտ է փոխարինել «շարադրել նոր խմբագրությամբ» բառերով՝ նկատի ունենալով «Նորմատիվ իրավական ակտերի մասին» օրենքի 33-րդ հոդվածի 1-ին մասի 3-րդ կետի կարգավորումը։ Նույն դիտողությունը վերաբերում է նաև Նախագծի 1-ին կետի 6-րդ ենթակետին։
	Ընդունվել է: 
Խմբագրումը կատարվել է:

	3․ Նախագծի 1-ին կետի 4-րդ ենթակետով Որոշման հավելված 1-ի՝ նոր խմբագրությամբ շարադրվող 14-րդ կետում անհրաժեշտ է հստակ նշել Հայաստանի Հանրապետության կառավարության որոշման վավերապայմանները՝ նկատի ունենալով «Նորմատիվ իրավական ակտերի մասին» օրենքի 17-րդ հոդվածի 4-րդ և 7-րդ մասերի կարգավորումները, որոնց համաձայն՝ հղումները կատարվում են հստակ և ուղղակի, ենթաօրենսդրական նորմատիվ իրավական ակտի մասերին հղում կատարելիս նշվում են իրավական ակտի կրճատ անվանումը, կետի, ենթակետի կամ պարբերության համարը: Միաժամանակ, Նախագծի նշված դրույթում անհրաժեշտ է բացել «ՀՀ», «ԿԳՄՍ» հապավումները՝ հաշվի առնելով «Նորմատիվ իրավական ակտերի մասին» օրենքի 21-րդ հոդվածի 2-րդ և 3-րդ մասերի կարգավորումները։
	Ընդունվել է: 
Խմբագրումը կատարվել է:

	4․ Նախագծի 1-ին կետի 5-րդ ենթակետով նախատեսվում է Որոշման հավելված 1-ը լրացնել 14․1 և 14․2 կետերով, սակայն Որոշման հավելված 1-ում արդեն իսկ առկա է 14․1-ին համարով կետ, ուստի, հաշվի առնելով «Նորմատիվ իրավական ակտերի մասին» օրենքի 14-րդ հոդվածի 11-րդ մասի կարգավորումը, անհրաժեշտ է նախատեսվող լրացումները կատարել լրացուցիչ համարներով։
Միաժամանակ, անդրադառնալով վերը նշված նոր լրացվող կետերին բովանդակային առումով, ապա հարկ է նշել, որ 14․1-ին կետի բովանդակությունից՝ «կազմակերպության և Նախարարության ﬕջև նախօրոք համաձայնեցված արտիստի հետ առկա է կնքված պայմանագիր» պարզ չէ, թե նշված պայմանագիրն ում միջև է կնքված, երկկո՞ղմ, թե՞ եռակողմ պայմանագիր է, ինչպես նաև նշված չեն պայմանագրի վավերապայմանները։ Ուստի իրավական որոշակիության սկզբունքի ապահովման նպատակով, ներկայացված դիտարկումների համատեքստում, անհրաժեշտ է հստակեցնել նշված կետի բովանդակությունը։ 
Բացի այդ, նոր լրացվող 14․2-րդ կետում հստակեցման կարիք ունի, թե նշված «բովանդակային» հաշվետվության մեջ ի՞նչ տեղեկատվություն է ներառվելու։
	Ընդունվել է: 
Նախագծի համապատասխան կետը հստակեցվել է և խմբագրվել:
Հարցի վերաբերյալ պարզաբանումները ներառվել են հիմնավորման մեջ:

	5. Նախագծի 1-ին կետի 6-րդ ենթակետով նախատեսվում է Որոշման հավելված 2-ը շարադրել նոր խմբագրությամբ, որը վերաբերում է «Համաշխարհային աստղի հայաստանյան հյուրախաղեր» երաժշտական նախագծի իրականացման ծախսերի նախահաշվին։ Այս առումով հարկ է նկատել, որ հավելված 2-ի մի շարք դրույթներում նշված է նույն ծառայությունը՝ օրինակ, «սարքավորումների վարձակալության ծառայություններ», «այլ ծառայություններ», «չնախատեսված ծախսեր», սակայն հստակեցված չէ, թե խոսքը ի՞նչ սարքավորումների, ծառայությունների կամ ծախսերի մասին է։ Ընդ որում, «չնախատեսված ծախսեր»-ի համար նախատեսվում է հատկացնել բավական մեծ գումար, ինչը հստակեցման և հիմնավորման կարիք ունի։ 
Բացի այդ, հավելված 2-ի մի շարք դրույթներում առկա են նաև անհամապատասխանություններ։ Օրինակ, մի դեպքում նշված է «հեռուստահեռարձակում՝ 0 դրամ», իսկ հաջորդ տողում նշված է՝ «հեռուստահաղորդումների հեռարձակման ծառայություններ՝ 4,585․0 հազ․ դրամ»։ Մի դեպքում, նշված է «մաքրություն՝ 0 դրամ», հաջորդ տողում՝ «բնակտարածությունների մաքրման ծառայություններ՝ 3,500․0 հազ․ դրամ»։
Հաշվի առնելով վերոշարադրյալը՝ Որոշման նոր խմբագրությամբ շարադրվող հավելված 2-ը ամբողջությամբ վերանայման և խմբագրման կարիք ունի։ 
Միաժամանակ, անհրաժեշտ է նշել, որ նոր խմբագրությամբ շարադրվող հավելված 2-ում առկա պարբերություններն անհրաժեշտ է համարակալել՝ հաշվի առնելով «Նորմատիվ իրավական ակտերի մասին» օրենքի 14-րդ հոդվածի 5-րդ մասի դրույթները։ 
	Ընդունվել է: 
Խմբագրումը կատարվել է: 
Հավելված 2-ը՝ ներառյալ՝ 2.8-2.10, 2.15, 5.8, 5.9, 7.8-7.11-ը, լրամշակվել են:

	2. ՀՀ ֆինանսների նախարարություն
	22 հուլիսի 2025 թ.

	- որպես ավելորդ դրույթ՝ Նախագծի 1-ին կետի 1-ին ենթակետից հանել վերջին նախադասությունը, հաշվի առնելով, որ ՀՀ կառավարության 11.08.2023թ. N 1365-Ն որոշման (այսուհետ՝ Որոշում) 4-րդ կետն արդեն իսկ նախատեսում է, որ այդ կետով սահմանվող բացառությունները վերաբերում են Որոշմամբ նախատեսված հատկացումների հաշվին գնվելիք ապրանքներին, աշխատանքներին և ծառայություններին,
	Ընդունվել է: 
խմբագրումը կատարվել է:

	- հայեցողական մեկնաբանություններից զերծ մնալու նպատակով, Նախագծի 1-ին կետի 5-րդ ենթակետում հստակեցնել «բովանդակային հաշվետվություններ» հասկացությունը,
	Ընդունվել է: 
խմբագրումը կատարվել է: Հասկացությունը հստակեցվել է:

	- հստակեցնել նաև Նախագծի N 2 հավելվածով հաստատվող ծախսատեսակների, մասնավորապես. ձեռքբերվող/վարձակալվող սարքավորումների տեսակները, ներկայացնել վերջիններիս գնագոյացման սկզբունքները:
	Ընդունվել է: 
խմբագրումը կատարվել է:


	Միաժամանակ հայտնում ենք, որ Նախագծով առաջարկվում է Որոշումը լրացնել 14.1–րդ կետով, մինչդեռ Որոշմամբ արդեն իսկ առկա է 14.1–րդ կետ՝ այլ բովանդակությամբ, որը դեռևս ուժը կորցրած չի ճանաչվել:
	Ընդունվել է: 
խմբագրումը կատարվել է:

